Thema: Bwlio 

Cofiwch addasu’r iaith i siwtio’ch ardal/plant.

Mae Ppt wedi ei baratoi i gyd-fynd â’r gwasanaeth. 

Sleid 1: Teitl – Bwlio

Sleid 2: Plant trist

Mae bwlio yn fwy na chwympo mas/ ffraeo ymysg ffrindiau. Mae’n fwy nag ambell i air cas yn cael ei ddweud bob hyn a hyn. Mae bwlio yn fwy na jôc sy’n mynd dros ben llestri. 
Mae bwlio yn digwydd ar bwrpas: dych chi’n trio go iawn i frifo person arall.

Mae bwlio’n cael ei ailadrodd dros gyfnod o amser:  dych chi’n dweud pethau cas bob dydd am wythnosau er mwyn dangos nad dych chi’n hoffi rhywun arall. 

Mae’n anodd i’r person sy’n cael ei fwlio i ddianc.
Sleid 3: Y tri math isod


Mae tri phrif fath o fwlio: - 
• bwlio corfforol - taro, cicio, pinsio, cymryd eiddo

  
• bwlio gyda geiriau - galw enwau, dweud pethau cas a sbeitlyd.


• bwlio cymdeithasol - dweud storïau cas am rywun, eu gadael mas/allan o gemau, gwrthod bod yn ffrindiau
Mae llywodraeth Cymru yn dweud fod yna nifer o resymau gwahanol pam fod plant yn cael eu bwlio. Mae ganddyn nhw restr hir o’r rhesymau sy’n fwyaf tebygol : *
Prinder ffrindiau da yn yr ysgol

Bod yn swil

Ymddwyn yn ‘wahanol’ neu fod yn ‘niwsans’

Bod yn dalentog neu’n glyfar

Bod ag anghenion addysgol arbennig

Gwisgo’r dillad ‘anghywir’

Symud o ysgol fach i ysgol yn y ddinas, neu symud o’r ddinas i ysgol wledig
Edrych yn dlawd 
Edrych yn gyfoethog
Beth bynnag yw’r esgus does dim un rheswm da dros fwlio. 

Y neges a ddysgwn ni o’r rhestr ydy bod pob math o blant yn cael eu bwlio am bob math o resymau gwahanol. Does dim posib plesio bwli! 
I’r  bwli mi fedrwn ni fod yn rhy glyfar neu’n rhy ddwl! Mi fedrwn ni fod yn rhy denau neu’n rhy dew! Mi fedrwn ni fod yn rhy gyfoethog neu’n rhy dlawd! 
Dydi bwli ddim angen rheswm go iawn i fwlio plant eraill.... maen nhw’n chwilio am unrhyw esgus i fod yn gas.
Fel arfer mae’r bwli eisiau cael ei ffordd ei hun, mae’r bwli yn hoffi bod yn ‘boss’ ar bawb. Yn aml mae’r bwli yn genfigennus, yn jealous, o’r person arall am ryw reswm.
Sleid 4: Dw i ddim am sefyll yn dawel a gadael i fwlio ddigwydd
 Yn ôl llywodraeth Cymru mae tri chwarter o’r bwlio sy’n digwydd mewn ysgol yn digwydd yn ystod amser egwyl neu amser cinio. 
Be mae plant yn wneud pan maen nhw’n gweld bwlio’n digwydd? Dyma’r pedwar ymateb –

1. Ymuno i helpu’r bwli.

2. Sefyll a helpu’r bwli drwy wylio, chwerthin a gweiddi. 
3. Gwrthod cael dim i wneud â’r bwlio.
4. Helpu drwy ddweud wrth y bwlis i stopio, neu chwilio am oedolyn.
Mae lot o’r plant sy’n cael eu bwlio yn cadw’n dawel. Dydyn nhw ddim yn dweud wrth eu rhieni na’u hathrawon eu bod yn anhapus yn yr ysgol. Yn aml mae ganddyn nhw ofn gwneud y sefyllfa’n waeth. 
Ond mae’n werth dweud wrth athro oherwydd mae’n rhaid i bob ysgol geisio atal/stopio bwlio. Peidiwch â bod ofn - ewch at (enwch ddau neu dri pherson addas - enw pennaeth blwyddyn, athro cofrestru a.y.b..)
Sleid 5: Mi fedrwn ni wneud gwahaniaeth
Ar wefan SNAP Cymru*, mae cyngor i’r rhai sy’n cael eu bwlio:

· cofia nad ti yw’r cyntaf ac yn anffodus nid ti fydd yr olaf i gael dy fwlio, felly dwyt ti ddim ar dy ben dy hun.

- beth am siarad gyda rhywun yr wyt ti’n trystio  -  ffrind, aelod o’r teulu neu athro. Mae rhannu problem yn aml yn help mawr.
- sgwenna nodyn bob tro rwyt ti’n cael dy fwlio – bydd yr holl dystiolaeth wedyn wrth law os bydd angen i ti wneud cwyn. 

- trïa dy orau i beidio ymateb i fwli. Mae bwli eisiau dy weld di’n ymateb, felly paid â rhoi pleser iddo.

- paid â beio dy hun am fod yn darged. Mae gan fwlis yn aml eu problemau personol eu hunain, ac rwyt ti wedi bod yn anlwcus iawn yn cael dy dargedu.

- Treulia amser yn meddwl am yr hyn sy’n dda yn dy fywyd. 

Sleid 6: Yr adnod isod 

Y neges i bob un ohonon ni ydy i wneud ein gorau i fod yn garedig i’n gilydd. Rheol aur y Beibl ydy’r adnod sy’n dweud, Dylech chi bob amser drin pobl eraill fel byddech chi'n hoffi iddyn nhw eich trin chi. (Mathew 7:12) 
Mae’r Beibl yn llawn cyngor doeth, a dyma rhai diarhebion o’r Beibl sy’n pwysleisio gwerth parchu eraill a bod yn garedig:

Sleid 7 ac 8* : Y diarhebion isod

Mae person caredig yn gwneud lles iddo'i hun, a rhywun sy'n greulon yn achosi trwbwl iddo'i hun. (Diarhebion 11:17)

Mae canlyniadau da i eiriau caredig, ond dydy'r twyllwr yn cynnig dim byd ond trais. 
(Diarhebion 13:2)
Sleid 9: Parchu ein gilydd 

Er mwyn atal bwlio mae’n rhaid i ni gyd-weithio a dysgu i barchu ein gilydd.

Gweddïwn: Ein Tad, Helpa ni i sylweddoli bod bwlio yn cael effaith difrifol ar unigolion a bod rôl gan bob un ohonon ni yn y frwydr i’w atal/stopio. 
Ein gobaith ydy cael ysgol hapus a disgyblion sy’n cyd-weithio’n heddychlon.  Diolch am y cyfle i drafod caredigrwydd a pharch. Helpa ni i feddwl mewn ffyrdd positif am ein gilydd a thrin ein gilydd â pharch. Helpa ni i fod yn ffrindiau da i’n gilydd.
Diolch am ddiarhebion doeth y Beibl sy’n dangos bod yr hyn sy’n wir yn para o oes i oes. Helpa ni i reoli’n tymer, ein tafod a’n teimladau er mwyn gallu trin y bobl o’n cwmpas fel bydden ni'n hoffi iddyn nhw ein trin ni. 
Diolch i ti mai sail y ffydd Gristnogol ydy cariad ac mai dyna ddylen ni i gyd anelu ato o ddydd i ddydd. Amen.

